
yamunAShTapadI

ಯಮುನಾಷ್ಟಪದೀ

ನಮೋ ದೇವಿಯಮುನೇ ನಮೋ ದೇವಿಯಮುನೇ
ಹರ ಕೃಷ್ಣಮಿಲನಾಂತರಾಯಂ .

ನಿಜನಾಥಮಾರ್ಗದಾಯಿನಿ ಕುಮಾರೀ-
ಕಾಮಪೂರಿಕೇ ಕುರು ಭಕ್ತಿರಾಯಂ ..ಧ್ರು0..
ಮಧಪಕುಲಕಲಿತಕಮಲೀವಲೀವ್ಯಪದೇಶ-

ಧಾರಿತಶ್ರೀಕೃಷ್ಣಯುತಭಕ್ತಹೃದಯೇ .

ಸತತಮತಿಶಯಿತಹರಿಭಾವನಾ-
ಜಾತತತ್ಸಾರೂಪ್ಯಗದಿತಹೃದಯೇ .. 1..

ನಿಜಕೂಲಭವವಿವಿಧತರುಕುಸುಮ-

ಯುತನೀರಶೋಭಯಾ ವಿಲಸದಲಿವೃಂದೇ .

ಸ್ಮಾರಯಸಿ ಗೋಪೀವೃಂದಪೂಜಿತ-
ಸರಸಮೀಶವಪುರಾನಂದಕಂದೇ .. 2..

ಉಪರಿ ಬಲದಮಲಕಮಲಾರುಣ-

ದ್ಯುತಿರೇಣುಪರಿಮಲಿತಜಲಭರೇಣಾಮುನಾ .

ವ್ರಜಯುವತಿಕುಚಕುಂಭಕುಂಕುಮಾರುಣ-

ಮುರಃ ಸ್ಮಾರಯಾಮಿಮಾರಪಿತುರಧುನಾ .. 3..

ಅಧಿರಜನಿ ಹರಿವಿಹೃತಿಮೀಕ್ಷಿತುಂ
ಕುವಲಯಾಭಿಧಸುಭಗನಯನಾನ್ಯುಶತಿ ತನುಷೇ .

ನಯನಯುಗಮಲ್ಪಮಿತಿ ಬಹುತರಾಣಿ
ಚ ತಾನಿ ರಸಿಕತಾನಿಧಿತಯಾ ಕುರುಷೇ .. 4..

ರಜನಿಜಾಗರಜನಿತರಾಗರಂಜಿತ-
ನಯನಪಂಕಜೈರಹನಿ ಹರಿಮೀಕ್ಷಸೇ .

ಮಕರಂದರಭರಮಿಷೇಣಾನಂದಪೂರಿತಾ
ಸತತಮಿಹ ಹರ್ಷಾಶ್ರು ಮುಂಚಸೇ .. 5..

ತಟಗತಾನೇಕಶುಕಸಾರಿಕಾಮುನಿ-

ಗಣಸ್ತುತವಿವಿಧಗುಣಸೀಧುಸಾಗರೇ .

ಯಮುನಾಷ್ಟಪದೀ

ಸಂಗತಾ ಸತತಮಿಹ ಭಕ್ತಜನ-

ತಾಪಹೃದಿ ರಾಜಸೇ ರಾಸರಸಸಾಗರೇ .. 6..

ರತಿಭರಶ್ರಮಜಲೋದಿತಕಮಲ-

ಪರಿಮಲವ್ರಜಯುವತಿಮೋದೇ .

ತಾಟಂಕಚಲನಸುನಿರಸ್ತಸಂಗೀತ-
ಯುತಮದಮುದಿತಮಧುಪಕೃತವಿನೋದೇ .. 7..

ನಿಜವ್ರಜಜನಾವನಾತ್ತಗೋವರ್ದ್ಧನೇ
ರಾಧಿಕಾಹೃದಯಗತಹೃದಯಕಮಲೇ .

ರತಿಮತಿಶಯಿತರಸವಿಠ್ಠಲಸ್ಯಾಶು
ಕುರು ವೇಣುನಿನದಾಹ್ವಾನಸರಲೇ .. 8..

ಶ್ಲೋಕೌ .

ವ್ರಜಪರಿವೃಢವಲ್ಲಭೇ ಕದಾ ತ್ವ-
ಚ್ಚರಣಸರೋರುಹಮೀಕ್ಷಣಾಸ್ಪದಂ ಮೇ .

ತವ ತಟಗತವಾಲುಕಾಃ ಕದಾಹಂ
ಸಕಲನಿಜಾಂಕಗತಾ ಮುದಾ ಕರಿಷ್ಯೇ .. 1..

ವೃಂದಾವನೇ ಚಾರುಬೃಹದ್ವನೇ ಮ-

ನ್ಮನೋರಥಂ ಪೂರಯ ಸೂರಸೂತೇ .

ದೃಗ್ಗೋಚರಃ ಕೃಷ್ಣವಿಹಾರ ಏವ
ಸ್ಥಿತಿಸ್ತ್ವದೀಯೇ ತಟ ಏವ ಭೂಯಾತ್ .. 2..

ಇತಿ ಶ್ರೀವಿಠ್ಠಲೇಶ್ವರವಿರಚಿತಾ ಯಮುನಾಷ್ಟಪದೀ ಸಾಮಾಪ್ತ .

